
Nafarroako Gobernuak 1.824.798 euroko inbertsioa egin du, Gazteluko Santa Maria Jus zaharberritzeko
Corpas kontseilariak eta Kulturaren zuzendari nagusia Lizarran izan dira, gaur eguerdian, eliza erromanikoa ikusten
Ostirala, 2008ko apirilaren 25a. Juan Ramón Corpas Mauleón Nafarroako Gobernuko Kultura eta Turismo Departamentuko kontseilaria eta Pedro Luis Lozano Úriz Kulturaren zuzendari nagusia Lizarran izan dira, gaur goizean, Gazteluko Santa Maria Jus eliza ikusten. Nafarroako Gobernuak Donejakue bideko eliza erromanikoa zaharberritu du, 1.824.798,33 euroko inbertsioarekin. 

Era berean, Nafarroako Gobernuak, Kultura eta Turismo Departamentuaren bidez, Gazteluko Santa Maria Jus elizan erromanikoari buruzko erakusketa iraunkor bat ezar dadin sustatu du. Erakusketaren kudeaketari dagokionez, Lizarrako Donejakue Bidearen Adiskideen Elkartearekin hitzarmena sinatuko dute. 


Eliza Iruñeko eta Tuterako Artzapezpikutzarena da, eta 1983ko azaroan, monumentu historiko-artistiko izendatu zuten. Espainiako Ondare Historikoari buruzko ekainaren 25eko 16/1985 Legeari jarraiki, Gazteluko Santa Maria Jus Interes Kulturaleko Ondasuna da, monumentuen kategorian. 


Aurrekontuen eta Ondarearen zuzendari nagusiaren otsailaren 19ko 44/2008 Ebazpenaren bidez, eliza doan ematea onartu zuten, eta Nafarroako Gobernuko Kultura eta Turismo Departamentuari atxiki zitzaion. Horretarako, honako baldintza hauek jarri zituzten: herritarrek eliza bisitatu ahal izatea eta bertan erromanikoko Nafarroari buruzko erakusketa iraunkor bat antolatzea (Departamentuak egin eta antolatutako erakusketa). 


Santa Maria Jus elizak abside erromanikoa du. Habearte bakarrekoa da, eta pilastra erromanikoen bidez bereizita dauden hiru tarte ditu, gurutzeriazko ganga sendoekin. Kanpoaldean, inguruko paretak harlanduzkoak dira, eta 1,60 metroko zabalera dute, batez beste. Paretak indartuta daude, barruko tarteak seinalatzen dituzten kontrahormen bidez. Mendebaldeko aurrealdeko atelada barrokoa da, XVIII. mendeko bigarren erdialdekoa. Kanpandorrea ere garai horretakoa da. Lau angelukoa da, adreiluzkoa, eta harrizko erlaitza du, molduraduna. 


Ganga giltzarriek hainbat motibo dituzte: lehenengo tartean zortzi puntako izar bat dago; bigarrenean, berriz, pantokratorra, tetramorfoz inguratuta; eta hirugarrenean, Andre Maria, Haurra besoetan duela. 


Absideak labe ganga du. Hiru leiho ditu, lapranduran, eta gainean, teilatuarekiko muga markatzen duen erlaitza, alderik alde. 


Habeartearen eta absidearen artean garaipen arku bat dago, goratuta. Arkua landare apaingarriak dituzten kapiteletan dago sostengatuta, eta kapitelak, berriz, fuste leuna duten zutabe erdien gainean daude. Garaipen arkuaren gainean, arrosa-leiho bat dago, eta bitxia bada ere, absideko ateak berak itsutzen du. Elizaren oinean behe koru bat dago. 


Aurrealde barrokoa XVII. mendeko bigarren erdialdekoa da eta trazadura manierista du. Ateladan, basamentu kutxadunen gainean, pilastrak daude, horiek ere kutxadunak. Pilastrek friso irtena eta frontoi konbexua dute erremate gisa, eta erpinetan honako hauek daude: erdikoan gurutzea, eta gainerakoetan bi piramide, bola manieristekin. Sarrerako baoa dobela erradialez osatuta dago, arkuan kurbak eta kontra-kurbak tartekatuz. 


Aurrealdearen iparraldean kanpandorrea dago. Lehenago esan dugun bezala, lau angelukoa da, adreiluzkoa, eta XVIII. mendeko bigarren erdialdean eraiki zuten. Baoak erdizirkularrak dira, eta pilastra kutxadunak dituzte. Erremate gisa, harrizko erlaitza du. 


Kanpoaldean, absidea erdizirkularra da. Fuste leuneko lau zutabe eta lau kapitel ditu. Horma-ataleko apaingarri gisa zurtoinak daude, eta hiru gezi-leihoak bereizten dituzte. Erremate gisa, harburuak, eta apaingarri gisa, bilkariak, sable hortzak, diamantezko puntak, ananak, takoak, etab. Absideko lerro erromanikoak Lizarrako Rocamador elizakoen antzekoak dira. 


Kanpoaldean, habearte guztia kontrahorma sendo eta lodien bidez indartuta dago. Iparraldeko horma-atalean ere, erlaitzaren azpian, harburuak daude, baina kasu honetan leunak dira. 


Dokumentuen bidez frogatu ahal izan dutenez, orubea Lizarrako jatorrizko sinagogarena zen, eta 1145ean, Gartzia Berrezarleak Iruñeko Katedralari eta bertako On Lope Apezpikuari eman zion, kristau tenplu bihurtzeko, Andre Mariaren eta Santu Guztien izenarekin. Grandmonten komunitatea edo grandmontarrak bertan ezarri ziren; hots, Thiers-eko Estebanek Auvernian sortu zuen ordena (1076). Ordenak berezko ezaugarriak zituen, baina San Benitoren ordenaren antzeko araua zuen. Teobaldo II.aren garaian etorri ziren Nafarroara, eta Tuteran eta Lizarran ezarri ziren. Santu Guztien elizara 1265ean etorri ziren, baina denbora gutxi egin zuten bertan; izan ere, XIV. mendeko lehenengo urteetan elizaren izena Gazteluko Santa Maria Jus zen, berriro ere. 

